
FUNDACION ESTADIO VITAL FUNDAZIOAREN
DIZIPLINAZKO ARAUTEGIA

I. KAPITULUA.- XEDAPEN OROKORRAK.

1. artikulua.- Estadio Vital Fundazioaren diziplina araubidea arautegi honetan
(aurrerantzean, Diziplina Arautegia) ezarritako arauek zuzentzen dute; eta,
arautegi honetan aurreikusi ez denerako, Erabileraren, Eskubideen eta
Betebeharren Arautegiak eta aplikatzekoa den lege araudiak.

2. artikulua.- Diziplina Arautegia aplikatzekoa izango zaie Estadio Vital Fundazioko
abonatuei, klubei, elkarteei, entrenatzaileei, klub eta/edo elkarteetako zuzendariei
eta, oro har, instalazioak erabiltzen dituzten pertsona edo erakunde guztiei.

3. artikulua.- 1.- Diziplina Arautegi honetan aurreikusitako diziplina araubidea
independentea eta autonomoa da egindako jarduketaren ondorioz dagokion
erantzukizun zibil edo penaletik.

2.- Baldin jarduketa Diziplina Arautegian jasotako arau-haustea bada eta, gainera,
Zigor Kodean tipifikatutako delitutzat edo arau-hauste administratibotzat har
badaiteke, Estadio Vital Fundazioak dagokion jurisdikziora bidaliko du.

3.- Diziplina Arautegian aurreikusitako arau-hauste bat egiteagatik administrazio
eta/edo zigor prozedura bat hasten bada, hori izapidetzen den bitartean diziplina
prozedura etenda geratuko da, eta etendura denbora ezin izango da zenbatu
egindako ustezko arau-haustearen preskripzioaren ondorioetarako.

4.- Administrazio edo zigor prozedura ebazpen irmoaren bidez amaitzen denean,
diziplina prozedura izapidetzen hasi ahal izango da berriro, Diziplina Arautegian
xedatutakoari jarraituz, baina kontuan hartu beharko dira agintari judizialek edo
administratiboek ezarritako zehapen penalak eta/edo administratiboak.

4. artikulua.- Zehapena ezartzeko moduko arau-hausteak ondorengo hauek baino
ez dira: Diziplina Arautegian aurreikusitakoak, eta aplikagarri diren goragoko lege
xedapenetan jasotakoak. Betiere, ondorengo printzipio eta irizpideak beteko dira:

1.- Falta arinen, astunen eta oso astunen artean bereiztea. 2.- Falta
horiei aplikatzekoak zaizkien zehapenak proportzionalak izatea.
3.- Egitate berengatik zehapen bikoitzik ez izatea.

4.- Diziplina xedapenek atzeraeragina izango dute arau-hausleari mesede egiten
diotenean, nahiz eta xedapen horiek argitaratzerako ebazpen irmoa emana izan.

5.- Ezin izango da zehapenik jarri dolorik, errurik edo zabarkeriarik gabe, ez eta
egiteengatik edo ez-egiteengatik ere, baldin egite edo ez-egite horiek ez badira

Diziplina Arautegian edo aplikatzekoak diren indarreko gainerako lege
xedapenetan tipifikatutako arau-hausteak.

6.- Horretarako izapidetutako espediente baten arabera baizik ezingo dira ezarri
zehapenak. Eragindako pertsonari entzunaldia emateko izapidea nahitaez bete
beharko da; eta, ondoren, ematen den ebazpenaren edo hartzen den erabakiaren
aurrean errekurtsoa aurkezteko eskubidea izango da.

7.- Diziplina Arautegian adierazitako epeak zenbatzeko, naturalak direla ulertuko
da, eta egun guztiak zenbatuko dira, Estadio jendearentzat itxita dagoen egunak
eta abuztu osoa izan ezik.

Il. KAPITULUA.- DIZIPLINA ORGANOAK

5. artikulua.- Estadio Vital Fundazioko administrazio-koordinatzaileari dagokio
diziplina espedienteak hastea eta izapidetzea.

6. artikulua.- Diziplina Batzordeak hiru kide izango ditu: Estadio Vital Fundazioko
Batzorde Betearazleak izendatutako bi kide (horietatik bat abonatua izango da);
eta hirugarrena, Estadio Vital Fundazioko zuzendariak izendatua. Hiru kide horien
artetik, eta haiek hautatuta, batek egingo ditu idazkari lanak; eta, idazkaritzat,
erabakien akta egingo du.

Batzorde Betearazleak izendatutako bi kideak lau urterako izango dira; eta epe
hori beste lau urterako berritu ahalko da.

7. artikulua.- Diziplina Batzordearen Organo Eskuordetua Vital Fundazioen
zuzendari betearazleak eta Estadio Vital Fundazioaren Patronatuko idazkariak
osatuko dute.

8. artikulua.- Diziplina Batzordeak, Diziplina Batzordearen Organo Eskuordetuak
eta Estadio Vital Fundazioko Administrazioko koordinatzaileak beren erabakietan
hobekien lagundu ahalko dien informazio guztia eskuratu ahalko dute.

9. artikulua.- Bi pertsona edo gehiagok osatutako organoen erabakiak gehiengo

soilez hartuko dira, salbu eta behin betiko kanporatzeko erabakia hartzeko;
horretarako, Diziplina Batzordeko kide guztiek aldeko botoa eman beharko dute.

Ill. KAPITULUA.- FALTAK ETA ZEHAPENAK

10. artikulua.- Faltak arinak, astunak edo oso astunak izan daitezke, Diziplina
Arautegian ezarritakoari jarraituz.

11. artikulua.- Falta arintzat hartuko dira ondorengo hauek:

a) Zabarkeria hutsez Erabileraren, Eskubideen eta Betebeharren Arautegiko
arauak ez betetzea.

b) Estadio Vital Fundazioko langileek emandako jarraibide eta/edo oharrak ez
betetzea.
c) Kirol esparruetako instalazioak eta/edo materialak oker erabiltzea.

12. artikulua.- Falta astuntzat hartuko dira ondorengo hauek:

a) Doloz edo nahita Erabileraren, Eskubideen eta Betebeharren Arautegiko arauak
ez betetzea.

b) Estadio Vital Fundazioko abonatu, erabiltzaile edo langileei hitzez edo ekintzez
laidoak, irainak edo protesta bortitz eta arranditsuak egitea.

c) Instalazioen barruan Estadio Vital Fundazioaren, beste abonatu nahiz
erabiltzaile batzuen edo langileen jabetzako edozer ostea, baldin ehun eta
berrogeita hamar euro (150,00 €) edo gutxiago balio badu.

d) Estadio Vital Fundazioaren tresna, instalazio, ekipamendu edo ondasunei
egindako kalte oro, baldin konpontzearen kostua ehun eta berrogeita hamar euro
(150,00 €) euro edo gutxiago bada.

e) Estadioren instalazioen barruan beharrezko neurritasuna ez gordetzea, halako
moduz non bizikidetzako arau zibikoen kontrako jarrera edo jokabidea izaten den.
f) Falta oso astuntzat hartzen diren egintzak estaltzea edo halakoak egin daitezen
zirikatzea.

g) Estadio Vital Fundazioari, haren gobernu organoei, langileei edo abonatu nahiz
erabiltzaileei eragiten dieten asmakeriak edo gezurrezko albisteak nahita
zabaltzea.

h) Kirolplus formulako instalazioak erabiltzea formula horren erabiltzaile ez den
edozein abonatuk.

i)Kirolplus formulako instalazioetarako sarbidea erraztea formula horren
erabiltzaile ez diren pertsonei.

13. artikulua.- Falta oso astuntzat hartuko dira ondorengo hauek:

a) Estadio Vital Fundazioaren abonatu nahiz erabiltzaileei edo langileei edozein
bereizkeria ekintza egitea, haien sexuagatik, arrazagatik, etniagatik,
nazionalitateagatik, erlijioagatik, ideologiagatik edo sexu kondizioagatik, edo
dibertsitate funtzionala duen pertsona izateagatik.

b) Instalazioen barruan Estadio Vital Fundazioaren, beste abonatu nahiz
erabiltzaile batzuen edo langileen jabetzako edozer ostea, baldin ehun eta
berrogeita hamar euro (150,00 €) baino gehiago balio badu.

c) Estadioko instalazioetara abonatu ez diren pertsonei sartzen laguntzea,
abonatu agiria lagaz edo beste edozein bidez.

d) Estadio Vital Fundazioaren edo haren gobernu organoen, langileen, abonatuen
eta/edo erabiltzaileen errespetua eta ospea arriskuan jartzen duen edozein
ekintza, Estadioren instalazioen barruan edo instalazioetatik kanpo.

e) Estadio Vital Fundazioaren tresna, instalazio, ekipamendu edo ondasunei
egindako kalte oro, baldin konpontzearen kostua ehun eta berrogeita hamar euro
(150,00 €) baino gehiago bada.

f) Ezarritako zehapenak edo behin-behineko neurriak haustea.

g) Estadio Vital Fundazioko beste abonatu, erabiltzaile edo langile bati egindako
erasoak, derrigortzeak eta mehatxuak.

h) Estadioko instalazioetara sartzeko behar diren dokumentuak faltsutzea.

14. artikulua.- Zehapenak.

1.- Falta arinei zehapen hau ezarriko zaie:

Gutxieneko gradua: ahoz ohartaraztea.
Erdiko gradua: idatziz ohartaraztea.
Goreneko gradua: 7 - 30 egunez, Estadioko instalazioetan sartzea galaraztea.

2.- Falta astunengatiko zehapenek Estadio Vital Fundazioaren abonatutzat dituen
eskubideak etetea ekarriko dute, gehienez bost urtez, eta inolako diru itzulketarik
jasotzeko eskubiderik gabe. Gradu hauek aplikatuko dira:

Gutxieneko gradua: gehienez urtebetez. Erdiko
gradua: urtebetetik hiru urtera bitartean.
Goreneko gradua: hiru urtetik bost urtera bitartean.

Gainera, 12. artikuluko i) epigrafean aurreikusitako arau-haustea eginez gero,
zuzenean baja eman ahalko zaio jardueran.

3.- Falta oso astunengatiko zehapenek Estadio Vital Fundazioaren abonatutzat
dituen eskubideak etetea ekarriko dute, epe jakin baterako edo behin betiko, eta
inolako diru itzulketarik jasotzeko eskubiderik gabe. Gradu hauek aplikatuko dira:

Gutxieneko gradua: gehienez bost urtez. Erdiko
gradua: bost urtetik hamar urtera bitartean.
Goreneko gradua: hamar urtetik behin betiko kanporatzeraino.

4.- Diziplina prozedura izapidetzen den bitartean aldi baterako etenaldiaren
neurria hartu bada, etenaldi horren iraunaldia zenbatuko da.

5.- Estadio Vital Fundazioaren abonatu izatetik eteteak ez du inoiz ere emango
ordaindutako kuotak itzultzeko eskubiderik. Eteteak irauten duen bitartean urteko
kuota ordaintzeari uzten badio, abonatu izateari utziko dio behin betiko.

6.- Arau-hausteak Estadio Vital Fundazioaren instalazio, ekipamendu edo
zerbitzuei kalte egiten badie, arau-hausleak ordaindu beharko du konpontzearen
zenbatekoa; gainera, zehapena ezarri ahalko zaio. Egilea adingabe bat eta/edo
desgaitasunen bat duen pertsona bat denean, konpontzearen erantzuleak
4

solidarioki dira gurasoak, tutoreak, abegi-egileak eta legezko nahiz izatezko
zaintzaileak. Izan ere, dagokien prebentzio eta zaintza betebeharra huts egin
izango dute.

IV. KAPITULUA.- DIZIPLINA ERANTZUKIZUNA

15. artikulua.- Inguruabar salbuesleak, astungarriak eta aringarriak.

1.- Erantzukizunaren inguruabar salbuesletzat joko da, baldin arau-haustea
istripuz edo errurik nahiz asmorik gabe egin bada.

2.- Inguruabar astungarriak dira:

a) Berrerortzea. Berrerortzea gertatuko da baldin arau-haustearen egileari
aurretiaz ezarri bazaio preskribatuta ez dagoen zehapen bat, larritasun bereko edo
handiagoko edozein arau-hausterengatik, edo larritasun txikiagoko bi arau-hauste
edo gehiagorengatik.

b) Preskribatu gabeko arau-hausteak errepikatzea.

c) Premeditazioa, konfiantza abusua edo egin daitekeen kaltearen jakitun izatea.
d) Egitate beraren ondorioz bi falta edo gehiago ondorioztatzea.

3.- Inguruabar aringarriak dira:

a) Berezko damutzea, baldin egitatea gertatu eta berehala gertatu bada edo
espedientearen irekieraren berri izan ondorengo bi egunean gertatu bada, arau-
haustearen ondorioak konpontzeko edo txikiagotzeko asmoz, edo ofendituari
ordaina emateko asmoz.

b) Gertatu zena bezain gaitz larria egiteko asmoa ez izatea.

c) Arau-haustea probokazio aski bat izan eta berehala gertatzea.

16. artikulua.- Inguruabarren aldiberekotasuna.

1.- Inguruabar aringarri bat soilik biltzen bada, zehapena gutxieneko graduan
ezarriko da, Diziplina Arautegiak falta horretarako zehaztutakoari jarraituz.

2.- Inguruabar aringarri bi edo gehiago biltzen badira, eta astungarririk ez badago,
aurreikusitako zehapena aplikatuko da, gutxieneko graduan, eta horren barruan
beheko erdiari dagokion tartean.

3.- Inguruabar astungarri bat soilik biltzen bada, zehapena gehieneko graduan
ezarriko da, Diziplina Arautegiak falta horretarako zehaztutakoari jarraituz.

4.- Inguruabar astungarri bi edo gehiago biltzen badira, eta aringarririk ez badago,
aurreikusitako zehapena aplikatuko da, gehieneko graduan, eta horren barruan
goiko erdiari dagokion tartean.

5.- Inguruabar aringarririk eta astungarririk biltzen ez denean, zehapena erdiko
graduan ezarriko zaio.

6.- Aringarriak eta astungarriak daudenean, zentzuz baloratu eta konpentsatuko
dira zehapena ezartzeko.

V. KAPITULUA.- FALTA ETA ZEHAPENENEN PRESKRIPZIOA

17. artikulua.- 1.- Faltak bi urteren, urtebeteren edo hilabeteren buruan
preskribatuko dira, falta oso astunak, astunak ala arinak diren, hurrenez hurren.
Preskribatze epea, falta egiten den egunaren biharamunean hasiko da. Preskripzio
epea eten egingo da diziplina prozedura hasi dela jakinarazten den unean edo
agintaritza eskudunaren aurrean administrazio edo zigor prozedura hasten
denean.

2.- Zehapenak bi urteren, urtebeteren edo hilabeteren buruan preskribatuko dira,
falta oso astunei, astunei ala arinei dagokien, hurrenez hurren. Preskribatze epea,
zehapena ezartzeko ebazpena edo erabakia irmoa den egunaren biharamunean
hasiko da: edo zehapena betetzea urratu zenetik, zehapen-betetzea hasia baldin
bada.

18. artikulua.- Diziplina Batzordeak erregistro bat eramango du, ezarritako
zehapenena. Helburua izango da, besteak beste, aintzat hartu ahal izatea
erantzukizuna alda dezaketen inguruabarrak, eta zenbatu ahal izatea falten nahiz
zehapenen preskribatze epeak.

VI. KAPITULUA.- EBAZPENAK ETA ERABAKIAK
19. artikulua.- 1.- Estadio Vital Fundazioko administrazio-koordinatzaileak ematen

dituen ebazpenak eta Diziplina Batzordeak eta Diziplina Batzordearen Organo
Eskuordetuak hartzen dituzten erabakiak arrazoitu egin beharko dira.

2.- Diziplina espedienteak amaitzen dituzten erabakiek, betiere, zehatutako
egitatearen tipifikazioa adierazi beharko dute; urratutako araua aipatu beharko
dute; eta jar daitekeen errekurtsoa adierazi beharko dute, errekurtsoa zein
organori zuzendu behar zaion eta zer epetan aurkeztu behar den zehaztuta.

20. artikulua.- 1.- Ebazpenak eta erabakiak eragindako pertsonei jakinarazteko,
eragindakoak jakinarazpena jaso duela frogatzeko aukera ematen duen edozein
bide erabiliko da. Hala, bada, jakinarazpen guztiak posta ziurtatuaren bidez
eta/edo posta elektroniko hartu-agiridunaren bidez egingo dira, Estadio Vital
Fundazioaren datu basean horretarako jasota dagoen helbidera bidaliz

2.- Egitateen egilea adingabea eta/edo desgaitasunen bat duen pertsona bat
denean, hala espedientearen abiaraztea nola diziplina prozeduraren barruan gero
ematen edo hartzen diren ebazpen edo erabaki guztiak jakinaraziko zaizkie haren
gurasoei, tutoreei, abegi-egileei edo legezko nahiz izatezko zaintzaileei, kasuan
kasu.

Vil. KAPITULUA.- DIZIPLINA PROZEDURAREN IZAPIDETZEA
1. atala.- Diziplina espedientea hastea.

21. artikulua.- 1.- Instruktoreak hasiko du diziplina espedientea, Estadio Vital
Fundazioko abonatu, erabiltzaile batek edo langileren batek dagokion partearen
bidez salaketa jarri ondoren. Dokumentu horretan jasoko dira egitateak,
salatzailearen iritziz gertatu ziren bezala, edozein balorazio edo iritzi pertsonal
saihestuta.

2.- Baldin arau-haustea Estadio Vital Fundazioko langileren baten aurrean egin
bada, eta hark, bere ustez, egun horretan Estadioko instalazioetatik kanpo
geratzean datzan zehapena merezi badu, berehala zehapen hori ezarri ahalko du,
eta ondoren dagokion diziplina espedientea izapidetu ahalizango da.

Kasu horretan, arau-haustea hauteman edo identifikatu duen langileak akta bat
egingo du, honako hauek jasoko dituena:

- Arau-hauslearen identifikazioa.

- Salatutako egitateen data eta ordua.
- Egitateen kontakizun laburra.

- Ezarritako zehapena.

3.- Salaketa baten berri izatean, instruktoreak aurretiazko informazioko barne
prozesua hasiko du, hala egokituz gero diziplina espedientea irekitzea edo
jarduketak artxibatzea erabakitzearren.

22. artikulua.- Baldin instruktoreak egoki jotzen badu diziplina espediente bat
irekitzea, ebazpen batean jaso beharko du. Ebazpen horretan, espedientearen
instruktorearen identifikazioa eta espedientea irekitzea eragin duten egitateak
adieraziko dira, bai eta ea prozedura arruntari ala prozedura laburtuari jarraituz
izapidetuko den ere.

23. artikulua.- Eragindakoak espedientea ikusi ahal izango du prozeduraren
edozein unetan. Hala, bada, pertsona horrek eskatuta, Estadio Vital Fundazioaren
instalazioetako harrera lekuan erakutsiko zaio, betiere datuen babesaren arloan
indarrean den araudia errespetatuz. Ekitaldi horren agiria egingo da, eta
eragindakoak sinatuko du.

24. artikulua.- Eragindakoak edozein unetan aitortu ahal izango du bere
erantzukizuna, espedientea izapidetzen ari den bitartean. Kasu horretan,
espedientea amaitutzat joko da, eta espedientea ebazteko ardura duen organo
eskudunak proposatutako zehapena ezarriko da.

2. atala.- Prozedura laburtua eta prozedura arrunta.

25. artikulua.- Prozedura laburtuaren bidez izapidetuko dira honako hauen
ondorioz hasitako espedienteak: (i) Estadio Vital Fundazioko langileren batek, bere
aurrean gertatutako egitate edo arau-hausteengatik, zuzenean aurkeztutako
salaketen ondorioz; eta (ii) Estadio Vital Fundazioak horretarako dituen segurtasun
kamerek jasotakoa ikustearen bidez egiaztatzen diren arau hausteen ondorioz.

Gainerako diziplina espedienteak prozedura arruntaren bidez izapidetuko dira.

3. atala.- Prozedura laburtua.

26. artikulua.- 1.- Estadio Vital Fundazioko administrazio-koordinatzailea
arduratuko da espedientea hasteaz, izapidetzeaz eta amaiera emango dion
ebazpena emateaz.

2.- Hala segurtasun kamerek hartutako irudiak, nola Estadio Vital Fundazioko
langileek eurek egindako salaketa, nahikoa oinarri izango dira espedienteari
amaiera ematen dion ebazpena zuzenean emateko. lzan ere, bi kasu horiek
salatutako egitateen eta egitate horiek egin dituen pertsonaren nortasunaren
froga-balioa dute. Betiere, izapidetzearen eskumena duen pertsonak salatutako
egitateari buruz ahal diren froga elementu guztiak espedientean aurkeztu beharko
ditu.

3.- lzapidetzeko ardura duen pertsonak ustezko arau haustearen berri izan eta
gehienez ere 48 orduko epean, eragindakoari diziplina espedientea hasteko
erabakia jakinaraziko zaio.

4.- Espedientea jakinarazi ondoren, eraginpekoak 48 orduko epea izango du bere
eskubideak edo interesak defendatzeko egokitzat jotzen dituen alegazioak
egitearren edo salatutako gertaerekin ados dagoela adieraztearren.

5.- Alegazioak izapidetzeko emandako 48 orduko epea igarotakoan, espedientea
izapidetzeko ardura duen pertsonak ebazpen bat emango du, honako bi aukera
hauetako bat jasoko duena:

a) Espedientea largestea.
b) Dagokion zehapena ezartzea.

Ematen den ebazpena dagokion pertsonari jakinarazi beharko zaio, gehienez ere
48 orduko epean, ebazpena onartzen denetik zenbatzen hasita.

6.- Zehapen bat ezartzen duen ebazpena berehala betearaztekoa izango da, eta
haren betearazpena ez du etengo Diziplina Batzordearen Organo Eskuordetuan
errekurtsoa aurkezteak.

4. atala.- Prozedura arrunta.

27. artikulua.- Estadio Vital Fundazioko administrazio-koordinatzaileari dagokio
diziplina espedientea hastea eta izapidetzea, bai eta kargu orria eta erabaki
proposamena egitea ere. Diziplina Batzordeari dagokio espedienteari amaiera
emango dion erabakia hartzea.

28. artikulua.- 1.- Diziplina espedientea hasi ondoren, instruktoreak gehienez ere
sei (6) eguneko epea izango du, ustezko arau-haustearen berri izan zuen unetik,
eragindako pertsonari diziplina espedientea hasteko erabakia jakinarazteko.
Eragindako pertsonari jakinarazi beharko dio espedientea hasi dela, eta hamar
(10) eguneko entzunaldi izapidea emango dio, egoki iritzitako adierazpenak
jasotzen dituen alegazio idazkia aurkeztearren eta dagozkion frogak aurkeztu edo
proposatzearren.

2.- Instruktoreak egokitzat jotzen dituen behin-behineko neurriak hartu ahal izango
ditu, erabakirik ematen baldin bada haren eraginkortasuna ziurtatzearren,
proportzionaltasun printzipioari jarraikiz. Neurri horiek prozeduraren edozein
unetan hartu ahalko dira, dela ofizioz, dela instruktorearen mozio arrazoituz.
Neurriak hartzeko erabakiak behar bezala arrazoitua izan beharko du.

Instruktoreak egoki diren eginbide eta proba guztiak egitea agindu ahal izango du,
diziplina espedientearen xede diren egitateak zehazteko, egiaztatzeko eta
argitzeko, eta zehatu daitezkeen erantzukizunak zehazteko.

Era berean, interesdunak bere alegazioetan proposatutako probak onartu eta
gauzatu ahal izango ditu instruktoreak, baldin probak egokiak, komenigarriak eta
beharrezkoak badira egitateak argitzeko eta erantzukizunak zehazteko.

3.- Egokitzat jotzen diren frogak sei (6) egunetik hogei (20) egunera bitartean egin
beharko dira, froga egitea onartzeko ebazpena eragindakoari jakinarazten
zaionetik zenbatzen hasita. Ebazpen hori behar besteko aurrerapenaz jakinarazi
beharko zaio eragindakoari, onartutako frogak non, zer ordutan eta zer egunetan
egingo diren adierazita.

4.- Eragindakoak proposatutako probarik espresuki edo tazituki ukatzen bada,
eragindakoak erreklamazioa aurkeztu ahalko dio Diziplina Batzordearen Organo
Eskuordetuari, lau (4) egun balioduneko epean. Organo horrek bi (2) eguneko
epean eman beharko du erabakia. Erreklamazioa aurkezteak inoiz ere ez du
geldiaraziko espedientearen izapidetzea.

29. artikulua.- Kargu orria eta erabaki proposamena.

1.- Egindako jarduketak ikusita, eta alegazio idazkia aurkeztu denetik sei (6)
egunean, edo interesdunak ahalmen hori egikaritu gabe horretarako emandako
epea igaro denetik, edo frogak egitea erabakitzen bada froga horiek egin zirenetik,
instruktoreak honako aukera hauetakoren bat proposatu eta jakinaraziko du:

a) Espedientea largestea.

b) Kargu orria. Kargu orrian agertuko dira, gutxienez: egotzitako egitateak, gertatu
ziren inguruabarrak, eta ustezko arau hausteak; bai eta aplika litekeen zehapena
ere.

2.- Kargu orria eragindakoari jakinaraziko zaio, eta hark sei (6) egun izango ditu bere
eskubideak edo interesak defendatzeko egokitzat jotzen dituen alegazio guztiak
aurkezteko. Era berean, proposamen horretan, instruktoreak proposatu beharko du
hartutako behin-behineko neurriak mantentzea edo kentzea, halakorik hartu bada.

3.- Alegazio horiek jaso ondoren edo aurreko paragrafoan adierazitako epea igaro
ondoren, sei (6) eguneko epean, instruktoreak erabaki proposamena egingo du.
Proposamen horretan, kargu orrian jasotako proposamenari eutsiko dio edo,
bestela, modu arrazoituan aldatuko du, eragindakoak egindako alegazioak ikusita.
Ebazpen hori sei (6) eguneko epean jakinaraziko zaio eragindakoari, eta
espedientea Diziplina Batzordeari helaraziko zaio, hura baita ebazteko eskumena
duen organoa.

4.- Instruktoreak, arrazoi justifikatuak direla kausa, kargu orria eta erabaki
proposamena egiteko epe hori luzatzea erabaki ahalizango du.

30. artikulua.- 1.- Diziplina Batzordeak ebatzi eta erabaki bat hartu beharko du
espedientea ebazteko, gehienez ere hogei (20) eguneko epean, instruktoreak
espedientea aurkeztu eta hurrengo egunetik zenbatzen hasita. Hala ere,
espedientea izapidetzean salbuespenezko egoerarik gertatu bada, Diziplina
Batzordeak epeak luzatzea erabaki ahalko du.

Diziplina Batzordeak hartzen duen erabakia eragindakoari jakinaraziko zaio,
gehienez ere sei (6) eguneko epean, erabakia hartzen denetik zenbatzen hasita.

2.- Ezarritako zehapenak berehala betearaztekoak izango dira, salbu eta Diziplina
Arautegian aurreikusitako errekurtsoetakoren bat jarri bada; azken kasu horretan,
betearaztea gelditu edo etengo da.

VIIl. KAPITULUA.- ERREKURTSOAK

31. artikulua.- 1.- Prozedura laburtu batean Estadio Vital Fundazioko
administrazio-koordinatzaileak hartutako ebazpenarekin ados ez badago,
eragindakoak dagokion errekurtsoa aurkeztu ahalko dio Diziplina Batzordearen
Organo Eskuordetuari, jakinarazpena jasotzen duenetik 48 orduko epean.

Horretarako, idazki bat igorriko dio ebazpena eman duen pertsonari; idazki
horretan, egokitzat jotzen dituen adierazpen guztiak azalduko ditu, eta, hala
badagokio, dagozkion probak aurkeztuko ditu.

Prozedura laburtu baten esparruan emandako ebazpenaren aurka jarritako
errekurtsoa Diziplina Batzordearen Organo Eskuordetuak ebatziko du, 48 orduko
gehieneko epean, jarritako errekurtsoa helarazten zaion egunaren biharamunetik
zenbatzen hasita.

2.- Prozedura laburtu batean emandako ebazpenaren aurka jarritako errekurtsoa
ebaztearren Diziplina Batzordearen Organo Eskuordetuak hartzen duen erabakia
irmoa izango da, eta ezin izango da errekurtsorik jarri haren aurka. Eragindakoak
jurisdikzio arruntera jo dezake, hala badagokio.

32. artikulua.- 1.- Diziplina Batzordeak zehapenak ezartzeko emandako erabakien
aurkako errekurtsoa aurkeztu ahal izango dio eragindakoak Fundazioko Batzorde
Betearazleari. Horretarako, hamar (10) eguneko epea izango du, ebazpena
jakinarazten zaion egunetik zenbatzen hasita.

2.- Batzorde Betearazleak errekurtsoa ebatziko du, jasotzen duenetik egiten duen
lehenengo bileran. Diziplina Batzordeko kide izateagatik diziplina espedientea
izapidetzen jardun dutenek ezin izango dute bozkatu errekurtsoa eztabaidatu eta
berrikustean, baina esku hartu ahal izango dute egitateak azaltzeko eta/edo
argitzeko.

3.- Hartutako erabakia eragindakoari jakinarazi beharko zaio, eta amaiera emango
dio Diziplina Arautegian xedatutakoari jarraituz hasitako diziplina espedienteari.
Horrela, arau hauetan onartzen zaizkion errekurtsoak agortuko ditu; eta, hala
badagokio, eragindakoak jurisdikzio arruntera jo ahal izango du.

33. artikulua.- Errekurtso baten ebazpena 48 orduko epean jakinaraziko zaio
errekurtsogileari. Ebazpen horrek errekurritutako erabakia berretsi, errebokatu
edo aldatuko du. Errekurritutako erabakia aldatzen badu, ezingo dio eragindakoari
kalte handiagorik ekarri.

Fundacion Estadio Vital Fundazioaren Patronatuak 2026ko ekainaren 25eko
bileran aho batez hartutako erabakiaren bidez onartutako testua.

